
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПОСКАКУШКА ОХИН

	 

	Нэг орой алт эрэлчид, ойд гал түлээд, тойрон сууцгааж байлаа. Тэд тавуулаа байсны дөрөв нь том хүн, нэг нь найм орчим настай Федунька гэдэг хүү ажээ.

	Их бага гэлгүй унтаж амрах цаг хэдийнээ болсон авч тэд сонин яриа дэлгэжээ. Тэдний дотор Ефим ах гэж бүгдэд нэршсэн нэгэн өвгөн байжээ. Залуу наснаасаа эхлээд газар сэндчиж, үйрмэг алт эрж явсан ийм хүнд хүүрнэх сонин тохиолдол юу эс мундах билээ. Ефим өвгөн зугаатай сонин юм ярьж цаадуул нь чих тавин сонсож суужээ.

	— Тюньша минь, чи одоо унтвал болж дээ! гэж эцэг нь олон удаа хэлэхэд, өвгөчүүлийн яриа сонсъё гэж бодсон хүү:

	— Хүлээж үз л дээ аав аа! Жаалхан сууж байгаад унтъя гэж гуйжээ.

	Төдхөн Ефим ах яриагаа төгсгөлөө. Түүдэг гал ч унтарч, нурам улалзаж байвч алт эрэлчид түүнийг ширтэн суусаар л байлаа.

	Гэнэт нурам дундаас, цэнхэр сарафантай, цэнхэр алчуур зангидсан, улаан шаргал үстэй, хүүхэлдэй шиг жижигхэн охин гараад иржээ.

	Охин сэргэлэн хоёр нүдээ эргэлдүүлэн, хаш цагаан шүдээ яралзуулан байж, өрөөсөн гараараа ташаагаа тулж, алчуураа даллан бүжиглэж эхлэв. Эвлэг аятайхан бүжиглэхийг нь хэлээд юу хийх вэ. Өвгөчүүлийн зүрх сэтгэл догдолж, хараад хараад ханахгүй, бодол бодсон мэт дув дуугүй сууцгаав.

	Охин эхлээд нурам дээгүүр тойрон бүжиглэснээ, арай давчуу байсан бололтой, холдон тойрч бүжиглэв. Алт эрэлчид гэдрэг ухран зай тавьж өглөө. Охин бүжиглэсээр цэг тойроод томров. Өвгөчүүл бас л ухарч зай тавьж өгөхөд охин нэг тойроод түрүүчийнхээсээ арай томорч байв. Хүмүүсийг гэдрэг хол ухран их зай тавьж өгөхөд охин тэдний хоорондуур сүлжин бүжиглэж сүүлд нь өвгөчүүлийн араар тойрон бүжиглэхдээ нуруугаар Федюнькийн хэртэй болжээ. Тэгсээр яваад нэгэн том нарс модны дэргэд очиж газар нэг дэвсээд шүдээ яралзуулан, алчуураараа даллаад:

	— Фи-ть-ь! й-ю-ю у... гэж исгэрэв.

	Тэгтэл шар шувуу хашхиран инээхэд нөгөө охин алга болжээ.

	Хэрэв дан томчуул байсан бол юу ч болохгүй тэгээд өнгөрөх байсан биз ээ.

	«Гал гөлөрсөөр суутал нүд эрээлжилж байна!.. Бие ядарч алжаахад элдвийн юм үзэгддэг байна шүү» гэж өвгөчүүл дор бүрдээ бодож суужээ.

	Гагцхүү Федюнька ингэж бодсонгүй:

	— Аав аа, энэ чинь хэн бэ? гэж асуужээ.

	— Шар шувуу л байна. Өөр хэн байх бил ээ? Шар шувуу яаж хашхирдгийг дуулаагүй юу? гэж аав нь хэлэв.

	— Би, шар шувууны тухай асуусан юм биш ээ. Шар шувууг танихгүй яах вэ, би түүнээс хумсын чинээ ч айхгүй. Тэр охин хэн бэ, хэлж аль.

	— Юун охин бэ?

	— Яагаа вэ, тэр нурам дээр бүжиг хийсэн охин. Охиныг тойрон бүжиглэхэд аав та нар бүгдээрээ зай тавьж өгсөн шүү дээ.

	Федюнькийн аав, бусад алт эрэлчид хүүгийн юу үзсэнийг асуусанд, хүү бүгдийг ярив.

	— Охин өндөр намаараа хэдий байв? гэж нэг нь

	 асуужээ.

	— Анхандаа миний төөгөөр нэг байсан. Сүүлдээ томорсоор томорсоор миний хэртэй өндөр болсон гэж Федюнька хэлэв.

	— Тюньша, би бас яг тийм охин бүжиглэж байхыг харсан гэж тэр өвгөн ярьжээ.

	Федюнькийн аав, өөр нэг өвгөн мөн ингэж хэллээ. Ефим ах л ганцаараа юу ч хэлэхгүй тамхиа татаж суув.

	— Ефим ах та юу гэж бодож байна вэ? гэж нөхдөө асуухад, өвгөн:

	— Би бас л энийг чинь үзлээ. Миний нүдэнд л ийм юм харагдлаа гэж анхандаа бодсон. Гэтэл Поскакушка охин ирээд явлаа даа гэжээ.

	— Поскакушка гэдэг чинь юун охин бэ? гэж асуусанд, Ефим ах цаадуулдаа ингэж ярьжээ.

	Алттай газрын тэмдэг болох бүжиг хийдэг жижигхэн охин явдаг гэж өвгөчүүлээс сонссон юм. Хаана тэр Поскакушка охин бүжиглэж үзэгдвэл, тэнд заавал алт байдаг юм гэнэ билээ. Элбэг биш ч гэсэн, хэсэг хэсгээр дайралддаг, үелж тогтоогүй ч гэсэн цагаан лууван суулгасан мэт дээд талаараа энтэй, доошлох тутам нарийссаар нарийссаар шувтардаг юм гэдэг. Лууван шиг хэлбэртэй тогтсон тэрхүү алттай элсийг ухаж, алтыг нь аваад дуусвал цаана нь бий байх гэж бодохын хэрэггүй ажээ. Поскакушка охины гарч ирсэн далд орсон газрыг алийг ухна гэснийг би мартаж орхижээ.

	— Бид олж чадна аа. Маргааш өглөө босоод, түүдэг гал түлсэн газраа эхлээд нүхэлж дараа нь нарс модны дэргэд ухаж үзнэ. Тэгээд таны ярьсны үнэн худлыг мэдэж авъя гэж цаадуул нь хэлжээ.

	Ингэж яриад бүгдээрээ унтахаар хажуулав. Федюнька орондоо орж, атирч хэвтээд: "Шар шувуу яагаад тэгж хаадганатал хөхрөв?" гэж дотроо бодоод, Ефим ахаасаа асууя гэсэн боловч өвгөн хурхирч байв.

	Маргааш өглөө нь Федюнька оройхон босжээ. Өвгөчүүл, өчигдөр оройн гал түлж байсан газар том нүх ухчхаад, нэг нэг өндөр нарсны ёроолд зогсоод:

	— Бүжигчин охин энэ нарсны дэргэд л газарт шингэж алга болсон гэж байв.

	— Биш ээ, ах нар минь, биш байна! Та нар мартжээ! Охин энэ нарсны ёроолд зогсож байсан... Энд л хөлөөрөө дэвсээд алга болсон гэж Федюнька хашхиран хэлэв

	Алт эрэлчид эргэлзэж:

	— Тав дахь хүн ирээд бас өөр газар хэлж байна. Арван хүн байсан бол арван янзаар заах нь ээ. Дэмий юм байна, боливол таарна гэлцэв.

	Гэвч хүн бүрийн заасан газарт ухаж үзжээ. Юу ч олсонгүй.

	— Чиний аз хуурамч буй заа гэж Ефим өвгөнийг хэлсэнд Федюнька дургүй нь хүрч:

	— Ах аа, шар шувуу л саад хийлээ. Тэр л тургиж, хаадганатал хөхөрч байж бидний азыг хариулчихлаа гэв.

	Ефим өвгөн:

	— Шар шувуу саад хийгээгүй гэхэд,

	— Саад хийсэн! гэж Федюнька зүтгэв.

	— Үгүй, саад хийгээгүй!

	— Саад хийсэн!

	Тэр хоёрыг ийнхүү маргаж байхад наадуул нь шоолж:

	— Хөгшин залуу хоёулаа юу ч мэдэхгүй байна. Бид ч гэсэн энэ хоёрын үгэнд орж цаг алдаж байдаг бас тэнэг амьтад юм гэж өөрсдийгөө шоолж байлаа.

	Тэр үеэс эхлэн Ефим өвгөнийг Алтан лууван, Федюнькаг - Цовхроо Тюнька гэж хочлох болжээ.

	Ажилчдын хүүхдүүд үүнийг дуулаад, Федюнькаг хоргоогоод явуулахаа больжээ. Федюнькаг гадаа явахыг л харвал:

	— Цовхроо Тюнька! Цовхроо Тюнька! Бүжигчин охиныхоо тухай яриач! Бүжигчин охиныхоо тухай ярьж өгөөч! гэх болжээ. Хоч өгөв гэж Ефим өвгөн юу санаанд орох вэ? Андуураад зуухан дээр тавьчихгүй бол ваар гэж ч хочилсон яах вэ. Федюнька, хүүхэд болохоор хочлоход гомдож, шоолдог жаалуудтай хэрэлдэж, зодолдож ч үзэж, олон удаа уйлавч, цаадуул нь улам даажигнаж өдөх ажээ. Алтны уурхайгаас гэртээ харих ч аргагүй болжээ. Тэр үеэр Федюнька хүүгийн амьдралд нэгэн өөрчлөлт гарав. Аав нь хоёр дахь удаагаа гэрлэсэн бөгөөд хойд эх нь яг л эвш шиг хүүхэн таарчээ. Тэр үеэс эхлэн Федюнька тэр орноосоо хөндийрсөн билээ.

	Ефим ах нь ч тэр бүр гэртээ харьдаггүй хүн байжээ. Долоо хоног газар ухаж ядарч байвч гэртээ харимааргүй санагдана. Нас дээр гарсан тул хөл нь өвдөнө. Ганц бие, тэр минь гэж очих ч хүн байсангүй.

	Бямба гарагийн орой алт эрэлчид гэр гэртээ харьж, Федюнька, Ефим ахтай хоёулхан хоцордог болжээ.

	Хоёул юу хийж суух вэ? Элдэв сонин юм ярьж цаг нөхцөөнө. Ефим өвгөн тохиолдсон сонин явдлаасаа ярьж, ямар гуу жалгаар алт эрэхийг Федюнькад зааж сургана. Поскакушка охиныг дурсаж заримдаа ярина. Хоёул эвсэг аятайхан байвч нэг л юман дээр санал нийлдэггүй байжээ. Шар шувуу л юм бүхэнд саад хийж байна гэж Федюнька ярина. Ефим өвгөн шар шувуу саад болоогүй гэж хэлнэ.

	Нэгэн удаа тэр хоёр бас л зөрж маргажээ. Дээр нартай санжээ. Шумуул үргээх гэж жодгорынхоо дэргэд гал түлсэн боловч гал бараг үзэгдэхгүй, утаа л савсаж байх ажээ. Утаан дундаас нөгөө хүүхэлдэй шиг жижигхэн охин гарч иржээ. Эртээдийн охин яг биеэрээ мөн боловч гагцхүү арай бүдэг өнгөтэй сарафан өмсөж, бүдэгхэн алчуур зангиджээ. Охин, сэргэлэн нүдээ эргэлдүүлэн харж, хаш цагаан шүдээ яралзуулан, алчуураар даллан газар дэвсчхээд бүжгээ хийж гарав.

	Эхлээд бага шиг газар бүжиглэж байснаа сүүлдээ улам холуур тойрч бүжиглэн бие нь томров. Мөрт нь жодгор тээглэвч юманд торсон шинжгүй ажээ. Эргэлдэн бүжиглэсээр, Федюнькагийн хэр өндөр болоод нэгэн өндөр улиасны дэргэд очиж инээмсэглэн, газар дэвсэж, алчуураа даллан:

	— Фи-т-ть! й-ю ю-у... гэж исгэрэв.

	Тэгтэл нөгөө шар шувуу бас л тургиж хөхрөхөд, Ефим ах гайхаж:

	— Нар жаргаагүй байхад шар шувуу яаж байх бил ээ? гэсэнд.

	— Одоо хар аа биз дээ! Бас л шар шувуу бид хоёрын аз хариулж орхилоо Поскакушка, шар шувуунаас зугтаад алга боллоо шүү дээ гэж Федюнька хэлэв.

	— Чи, Поскакушкаг олж үзэв үү?

	— Та олж үзсэнгүй юу?

	Ийнхүү хэн нь юу үзсэнээ тэр хоёр бие биеэсээ асуужээ. Хэн хэнийх нь үзсэн бүгд тохирох боловч охин хаана очиж газар шингэснийг ярихдаа өөр өөр нарс модыг заах ажээ.

	Ингэж ярьж суугаад Ефим ах санаа алдаж:

	— Ээ хөөрхий! Үзтэл бас л хоосон биз. Бидний л санааных юм даа гэж хэллээ.

	Ингэж хэлж дөнгөж дуустал зүлгэн дороос жодгорын зүг утаа савсаж харагдав. Гүйж хүрвэл зүлгэн доор сургааг шатаж байлаа. Аз болоход ус ойрхон байж, дор нь ус хийж унтраагаад юмаа түлсэнгүй гарчээ. Гагцхүү Ефим ахын хоёр бээлий түлэгдсэн байлаа. Федюнька бээлийг авч үзвэл жижигхэн хөлийн мөрийн янзаар цоо түлэгджээ. Федюнька, Ефим өвгөнд бээлийг үзүүлж:

	— Энэ бас л та бид хоёрын санааных уу? гэж асуув.

	Ефим өвгөн тийм гэж хэлэх газаргүй болохдоо:

	— Чиний зөв, Тюньша минь. Поскакушка охин ирсний тэмдэг мөн байна. Маргааш бас л ухаж азаа туршихаас даа гэжээ.

	Ням гарагийн өглөө эртлэн босож гурван нүх ухаад бас л юу ч олсонгүй.

	— Чи бид хоёрын аз ч хүний инээдэм болж гүйцлээ гэж Ефим ах гомдолтой хэлэв.

	Федюнька аанай л шар шувуунд хамаг бурууг тохож:

	— Энэ бөлцгөр нүдэт л тургиж, хаадганатал хөхрөөд аз хариулчхаад байна! Модоор цохиод алчих юм сан! гэжээ.

	Маргааш нь алт эрэлчид ирж, жодгорын хажууханд тэр хоёрын нүх ухсаныг үзээд, юу болсныг дор нь тааварлаж:

	— Манай лууван бас л лууван эржээ хэмээн өвгөнийг шоолж инээлдэв.

	Сүүлд нь жодгорт гал гарсныг үзээд өвгөн, хүү хоёрыг зэмлэжээ. Федюнькагийн аав, хүүгийнхээ өөдөөс араатан адил дайран давшилж зодон завдахад, Ефим өвгөн, хүүг өмөөрч:

	— Нялх амьтанд ширүүлэхээсээ ичиж зовбол яадаг юм бэ! Энэ муу хүү чинь тэртэй тэргүй гэртээ харихаас айдаг болжээ. Хүүхдүүд хүртэл шоолоод гадуур явуулахаа больсон байна. Энэ хүүгийн буруу юу? Би бас энд хоцорсон хүн. Хэрэв чамд гарз хохирол учирсан байгаа бол надаас л нэх. Би л гаансныхаа үнсийг цогтой унагаж түлчихээ биз. Миний гаргасан алдаа, би өөрөө хүлээнэ гэв.

	Ефим өвгөн, Федюнькагийн аавыг ингэж зэмлээд, томчуудыг холдож явмагц хүүд хандаж:

	— Ээ, Тюньша минь, Тюньша минь Поскакушка охин чи бид хоёрыг дооглож гүйцлээ. Дахиад үзэгдвэл нүүр өөд нь нулимбал таарна. Хүний ажлыг алдуулж, амьтны элэг доог болгож байдгаа болиг гэж хэлэв.

	Федюнька бас л урьд хэлснээ давтаж:

	— Ефим ах аа, бүжигч охин хорондоо ингэж байгаа юм биш ээ. Шар шувуу л түүнд саад хийгээд байгаа юм гэв.

	— Чи яавал яа. Би л дахиж яасан ч нүх малтахгүй. Зугаагаа гаргалаа, одоо болно. Бүжигч охины хойноос дэгж гүйдэг залуу нас минь өнгөрсөн гэж өвгөн хэдий үглэвч, Федюнька бүжигчин охиныг өрөвдөж:

	— Та түүнд битгий уурла! Хөгжилтэй, сайн охин шүү. Шар шувуу л саад хийгээгүй бол тэр охин бидэнд аз жаргал авчрах л байсан даа гэв.

	Ефим өвгөн шар шувууны тухай дахиж юм хэлсэнгүй.

	— Аз жаргал авчирч өглөө, энэнээс илүү яах вэ! Чи гэртээ харьж чадахгүй боллоо шүү дээ! гэж Поскакушка охины тухай бас л үглэжээ.

	Ефим өвгөн хэчнээн үглэж яншивч, Федюнька аанай л:

	— Тэр охин ямар эвлэгхэн бүжиглэнэ вэ! гэж хэллээ.

	— Эвлэгхэн л бүжиглэх юм. Бидэнд муу ч юм алга, сайн ч юм алга. Харахаас дургүй хүрэх боллоо.

	— Би одоо ч гэсэн хармаар л байна гэж Федюнька санаа алдан хэлээд:

	— Хэрэв охиныг одоо үзэгдвэл та буруу харах уу? Үнэхээр та харах дургүй байна гэж үү? гэж асуулаа.

	— Яалаа гэж дургүй байх вэ? гэж өвгөн үг алдаад, сэхээ авч, — Чи мөн зөрүүд жаал юм! Мөн ч зөрүүд юм! Санаснаа санаандаа хадаж чаддаг хүн юм! Над шиг л аз жаргал гэж хөөцөлдөж зүдэрсээр нэг насыг барах хүн байна даа. Ер нь аз жаргал гэж байдаг ч юм уу, үгүй ч юм уу гэж хэлсэнд, хүү:

	— Яагаад байдаггүй байх билээ. Би өөрийн нүдээр харсан юм гэв.

	— Чи яахаа өөрөө мэд. Би л чамд хань болж чадахгүй. Би эцтэлээ гүйсэн хүн. Хөл өвддөг боллоо.

	Тэр хоёр ингэж маргаж байвч эв түнжин хагарсангүй, Ефим өвгөн, Федюнькагийн ажилд тусалж, зааж сургана. Ингэж амь зууж явах арга зааж өгдөг ажээ. Бямба гарагт хоёулхан алтны уурхай дээр хоцрох нь хамгийн хөгжилтэй үе нь байлаа.

	Төдхөн өвөл болж алт эрэлчид гэр гэртээ харьжээ. Захирагч, тэднийг ирэх хавар болтол тараалаа. Насанд хүрээгүй Федюнька л гэртээ үлдэв. Федюнькад гэртээ байх нь тун зовлонтой болжээ. Эцэг нь ажил дээрээ бэртээд, үхсэн амьдын хооронд эмнэлэгт хэвтэж бас нэг гай зовлон нэмэгдлээ. Хойд эх нь Федюнькаг дураараа аашлах болжээ.

	Хүү сүүлдээ бүр тэсэх аргагүй болж:

	— Би Ефим ахынд очъё доо гэж хойд эхдээ хэлжээ.

	Хойд эх нь уухайн тас л:

	— Цовхроогийндоо ч очиж далдарсан хамаа байж уу гэж зандарчээ.

	Федуня эсгий гутлаа дүрж, шүүр шанага болсон муу дээлээ эгэлдрэглэж, даавууны эн цуулж чанга бүслээд, аавынхаа малгайг өмсье гэхэд хойд эх нь өгсөнгүй. Тэгэхээр нь багадсан хуучин малгайгаа өмсөөд гарчээ.

	Гадаа гартал хүүхдүүд гүйж ирээд:

	— Цовхроо Тюнька! Цовхроо Тюнька! Бүжигчин охиныхоо тухай ярьж аль! гэж өдөж эхлэв.

	— Ээ хөөрхий, та нар чинь ухваргүй амьтад байна даа! гэж хэлээд Федюнька цаашаа явжээ.

	Жаалууд ичиж зовохдоо,

	— Чи хаачих нь вэ? гэж эелдгээр асуув.

	— Ефим ахынд очъё гэж Федюнька хариулжээ.

	— Алтан луувангийндаа юу?

	— Та нарт бол лууван, наддаа ах минь юм.

	— Хол шүү! Төөрнө дөө чи.

	— Би газар мэднэ ээ.

	— Өвлийн дүн хүйтэнд царцчихна вий дээ. Ядаж бээлий ч байхгүй шүү.

	— Бээлий байхгүй ч гэсэн гар байна. Хоёр ханцуй тасраад унаагүй бүтэн. Гараа ханцуйдаа зөрүүлж хийгээд л гүйцээ шүү дээ. Үүнийг санахгүй байна уу, та нар!

	Федюнькагийн ингэж ярих нь сонин санагдахад, жаалууд:

	— Тюньша, Поскакушка охины гал дотроос гарч ирж бүжиглэхийг харсан чинь үнэн үү? гэж эелдэг асуув.

	— Гал дотроос ч, утаан дотроос ч гарч ирж бүжиглэхийг нь харсан. Бас дахиад хаанаас ч гарч ирж бүжиглэхийг нь харж ч магадгүй. Надад та нартай ярих зав алга гэж Федюнька хэлээд алхаж одов.

	Ефим өвгөний гэр Ташуу гарам тосгонд ч юм уу, Северийн заводод ч юм уу байсан билээ. Гэр нь яг зам дээр байсан гэж ярьдаг. Цонхных нь харалдаа зөгийн үүр бүхий том нарс мод байжээ. Газар хол, өвлийн дүн хүйтнийг хэлэх үү, Федюнька замдаа даарсан боловч өвгөнийхийг олоод очжээ. Үүдэнд нь ирээд хаалганы бариулаас татах гэтэл:

	— Фи-т-ть! й-ю-ю-у... гэж исгэрэх сонсогджээ.

	Эргээд харахад зам дээр цас хуйлраад голд нь нэг бөөрөнхий юм бөртөлзөх шиг болох нь Поскакушка охинтой төстэй байжээ. Федуня, ойртож очиж харъя гэж хойноос нь гүйхэд нөгөө бөөрөнхий юм холдоод явчихжээ. Федюнька ийнхүү түүний хойноос гүйсээр яваад огт мэдэхгүй газар иржээ. Харвал эргэн тойрон битүү ойгоор хүрээлэгдсэн хэсэгхэн цулгай байх бөгөөд голд нь үжирсэн юм уу даа гэмээр өнчин хус байв. Хус модны хавьд хөр цас хунгарлажээ. Нөгөө бөөрөнхий юм хусны дэргэд өнхөрч очоод түүнийг тойрон эргэлдэв.

	Федюнька, бөөрөнхий юмыг гүйцэж авах гэж махарч явсаар мод руу очих зөрөг байхгүйг ажигласангүй зузаан цасанд шигджээ.

	«Хойноос нь төчнөөн гүйгээд үзэж чадалгүй буцах гэж үү?» хэмээн Федюнька боджээ.

	Яаж ийж байж хусны дэргэд очиход нөгөө бөөрөнхий юм бутран алга болж Федюнькагийн нүдэнд цас пүргэж оров.

	Хүү гомдохдоо арай л уйлсангүй. Гэтэл хөлийнх нь хажууханд газар гартал цас өрхлөн хайлж, ёроолд нь Поскакушка охин харагдлаа. Охин, Федюнькаг эелдэг харж, хөгжилтэй инээмсэглээд, алчуураа даллан бүжиглэхэд цас ханзарч, гишгэсэн газар нь ногоо сугсарч, цэцэг дэлгэрэв.

	Охиныг бүжиглэн нэг тойроход, Федюнька дулаацав. Охиныг улам холуур тойрч бүжиглэхэд цасгүй газар энгээр улам их болж охин өөрөө өндөр болж байлаа.

	Үжирсэн хус ногоорч, навч нь салхины аясаар сэрчигнэн хийснэ. Поскакушка охин улам хичээж:

	 

	Миний энд дулаахан! 

	Миний энд саруулхан! 

	Халуухан зун болчихсон!

	 

	гэж дуу аялан бүжиглэв.

	Эргэлдэнхэн эргэлдэнхэн бүжиглэхэд өмссөн сарафан нь шүхэрлэнэ.

	Охиныг өндрөөрөө Федюнькатай зэрэгцэн ирэхэд цасгүй газар энгээр бүр их болж, хус модон дээр шувуу ирж жиргэв. Зуны өдөр шиг халуун болж, Федюнькагийн хамрыг даган хөлс нь дусалж байлаа. Хүү малгайгаа аль хэдийнээ аваад барьчихсан, дээлээ тайлах гэтэл, Поскакушка охин:

	— Залуу чи элчээ гамнаарай! Яаж буцахаа бодсон чинь дээр биш үү! гэсэнд,

	— Чи дагуулж энд авчирсан, өөрөө хүргэж өгөөрэй! гэж Федюнька хэлжээ.

	— Яасан баширтай эр вэ! Надад зав байхгүй бол яах вэ? гэж охин инээмсэглэн хэлсэнд хүү:

	— Зав гаргаарай! Би хүлээмз! гэв.

	— Тэр хүрзийг аваад явсан чинь дээр байх. Хүрз чамайг дааруулахгүй гэрт чинь хүргээд өгнө өө гэж охин хэлжээ.

	Хус модны дэргэд далбархай иштэй, зэвд идэгдсэн муу хөсрий хүрз хэвтэхийг Федюнька олж харжээ.

	Хүрзийг автал, Поскакушка охин:

	— Гараасаа битгий салгаарай? Сайн барьж яв! Буцах замаа сайн тэмдэглэж аваарай? Хүрз чамайг хожим хүргэж ирэхгүй шүү гэж захиад, — Хойтон хавар ирнэ биз дээ? гэж асуув.

	— Ирэлгүй яах вэ. Ефим ахтайгаа цуг ирнэ. Хаврын урь ормогц л бид энд ирчихсэн байна. Чи бас ирж бүжиглээрэй л дээ гэж хүү хэлжээ.

	— Надад зав байхгүй. Чи өөрөө бүжиглээрэй. Ефим ах чинь ч ирнэ биз!

	— Ямар ажилтай болоод чи завгүй байдаг хүн бэ?

	— Харахгүй байна уу? Өвлийг зун болгож, чам шиг амьтныг зугаацуулахаас аваад юу эс мундах вэ дээ. Амархан ажил гэж бодож байна уу? гэж охин хэлжээ.

	Ингэж хэлээд охин хөхөрч, эргэлдэнхэн бүжиглэж алчуураараа даллаад:

	— Фи-т-ть! й-ю-ю-у... гэж исгэрэв.

	Тэгээд охин ч алга болж, хөр цасан дотор нөгөө хус модон навч ч байхгүй, үжир дааж харагдах бөгөөд орой дээр нь шар шувуу сууж байх ажээ. Шар шувуу энэ удаа дуугарсангүй, зөвхөн толгойгоо хөдөлгөж байлаа. Федюнька, цасан хунгарт далд орох шахан зогсож байхдаа шар шувуу өөд хүрзээрээ дохиж байлаа. Поскакушка охины авчирсан зунаас Федюнькагийн барьж байгаа хүрзний иш л бүлээхэн үлджээ. Хүрзний иш бараг халуун бөгөөд хүүгийн гарыг дулаацуулж, сэтгэлийг нь баясгах ажээ.

	Хүрз, Федюнькаг цаснаас татаж гаргахад хүү хүрзээ арайтай л алдчихсангүй сүүлд нь дэмий нь авч сайн бариад явжээ. Чирэгдэхдээ чирэгдэж, үгүй дээ үгүй явах нь Федюнькад зугаатай бөгөөд буцах замаа тэмдэглэхээ мартсангүй. Тэмдэг тавих гэж ч зүдэрсэнгүй модонд хэрчлээс гаргая гэж бодоход л хүрз нь тог тог цохилоод хоёр ив ижилхэн хэрчлээс гаргаж орхино.

	Хөсрий хүрз, Федюнькаг харанхуй шөнө болсон хойно Ефим ахынд нь хүргэж иржээ. Өвгөн унтахаар пийшин дээрээ гараад хэвтчихсэн байв. Ефим ах нь баярлаж, юу болов, яаж явж ирэв? гэж асуулаа. Федюнька тохиолдсон явдлыг ярьсанд өвгөн итгэсэнгүй. Тэгэхэд нь Федюнька:

	— Та гарч хүрз хар л даа! Пинд тавьчихсан гэв.

	Ефим өвгөн хүрз оруулж ирээд, үзэж үзэж, зэв дотор зургаан ширхэг жижигхэн цул алт шигтгээтэй байсныг харжээ.

	Тэгээд Ефим ах нь итгэж:

	— Тэр газраа эргээд олох уу? гэж асуув.

	— Мөрөө тэмдэглэсэн юм чинь ололгүй яах вэ гэж Федюнька хариулав.

	Маргааш нь Ефим өвгөн таньдаг гөрөөчнийхөө цаныг гуйж аваад хүүтэй хоёул явжээ.

	Хэрчлээс тэмдгээ дагасаар яваад зовлонгүй олоод очжээ. Ефим өвгөний сэтгэл сэргэж, жижигхэн цул алтаа алтны дамчинд худалдаж, тэр өвлийг дутуу юмгүй элбэг дэлбэг өнгөрөөлөө.

	Хавар болмогц хоёулаа хөгшин хусны дэргэд ухахад эхний хүрз элснээс тунгаалгүй гараар түүж авахаар элбэг алттай байжээ. Ефим өвгөн баярлахдаа бүжиглэж байсан ажээ.

	Тэр хоёр алт хуримтлуулж авч чадаагүй билээ. Федюнька балчир, юм мэдэхгүй, Ефим ах нь хашир ч гэсэн эгэл жирийн хүн байсан юм.

	Төдхөн тал талаас нь амьтан шаваад иржээ. Сүүлд нь эзэн, тэднийг хөөчхөөд тэр алттай газрыг өөртөө авчээ. Шар шувуу толгойгоо хөдөлгөж байсан нь жирийн хэрэг биш байсан биз.

	Гэвч Ефим өвгөн, Федюнька хоёр анхны хутгасан элснээсээ бага зэрэг алттай хоцорч таван жил хэртэй юугаар ч дуталгүй амь зууж билээ.

	Дахиж ганц удаа ч гэсэн үзэгдээсэй! гэж Поскакушка охиныг хоёул дурсан ярьдаг байжээ.

	Гэвч тэр охин тэдэнд дахиж үзэгдсэнгүй. Алтны тэр уурхай одоо болтол бүжигчин охины нэрээр Поскакушкины уурхай гэж нэрлэгдсэн хэвээрээ билээ.

	 

	1940 он

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

